
Nafarroako Gobernuak eta Izabako Udalak Erronkaribarko udalerri horretan herritarren segurtasuna hobetzeko oinarriak ezarri dituzte

Turista kopuruaren eta biztanleria mugikorraren gorakadak eragindako arazoei aurre egiteko, “Izabako adierazpenean” hainbat neurri aztertzea aurreikusi dute, hala nola tokiko polizia taldea edo Foruzaingoaren bulegoa sortzea

Asteartea, 2008ko maiatzaren 27a. Javier Caballero Martínez lehen presidenteorde eta Lehendakaritza, Justizia eta Barne Departamentuko kontseilariak eta Ángel Luis de Miguel Barace Izabako alkateak herri segurtasunari buruzko adierazpen bat izenpetu dute, gaur. Hartara, Pirinioetako inguru horretako artapena indartzeko oinarriak ezarri dituzte. Izan ere, Izabako Udala kezkatuta dago eta komenigarritzat jotzen du azkeneko urteetan turista kopuruak eta biztanleria mugikorrak izandako gorakadak eragin dituen arazoei (segurtasun eza) aurre egitea, zuzenean eta gertutik. 
Adierazpena Izabako Udalean izenpetu dute, eta bertan, irtenbideak bultzatzeko konpromisoa hartu dute bi alderdiek. Har daitezkeen neurriak, besteak beste, honako hauek dira: tokiko polizia taldea sortzea (eskaera berezia da; izan ere, Nafarroan 5.000 biztanletik gorako udalerrietan baino ez dute egiten horrelakorik, oro har); Foruzaingoak erabiltzeko bulegoa ezartzea; Nafarroako Larrialdietako Agentziarekiko lankidetza indartzea; edo mugaz gaindiko harremanak bultzatzea. Hitzarmena gorabehera, baliteke etorkizunean komenigarria izatea Erronkaribar osoa integratzea, arazoaren irismena eta kudeaketa direla-eta. 

Nafarroan azalera handiena duten udalerrien artean hirugarrena Izaba da. Herriak 500 biztanle ditu, baina landa turismoaren eta aisialdi-kirol jardueren garapenaren, eski kanpainaren, eta ‘El Ferial’ eta ‘La Contienda’ zentroen sorkuntzaren ondorioz, besteak beste, 1.500 biztanletik gora ere izaten ditu urteko sasoi batzuetan. Udalaren ustez, beharrezkoa da beste segurtasun indar batzuek udalerrian egiten duten lana osatzea, eta zerbitzua bermatzea inguruaren berezitasunak kontuan hartuta. Horrexegatik, Nafarroako Gobernuko Lehendakaritza, Justizia eta Barne Departamentuari sostengua eskatu dio; hots, herritarren babes eta segurtasunari buruzko politikak garatzea dagokion Departamentuari. 
Bederatzi konpromiso
“Izabako adierazpenean” bederatzi konpromiso bildu dituzte. Hasteko, Nafarroako Gobernuak eta Izabako Udalak datuak bildu eta Izabako Herri Segurtasunerako Plana idatzi eta abian jartzeko irizpideak definitzeko konpromisoa hartu dute. Nolanahi ere, eta hala badagokio, lurralde eremuko plana eginen dute, eta kasu horretan, Nafarroako bigarrena izanen da (lehenengoa Erribera Garaian ezarri dute, berriki). Planak hiru ardatz izanen ditu: herritarren segurtasuna, mugikortasuna, zirkulazioa eta bide segurtasuna (Nafarroako Bide Segurtasunaren Estrategiaren esparruan) eta babes zibila eta larrialdien artapena. Segurtasunerako tokiko plana Lehendakaritza, Justizia eta Barne Departamentuak diseinatuko du, hala badagokio. 
Bestetik, bi alderdiek tokiko polizia taldea sortzeko aukera aztertzeko konpromisoa ere hartu dute. Kasu horretan, Departamentuak aholkularitza eskaini ahal izanen du (aholkularitza teknikoa, juridikoa eta administrazioaren arlokoa), eta langileak hautatzeko deialdiak ere hark egin ahal izanen ditu, adierazpeneko hirugarren puntuan adierazi duten moduan. Era berean, beste segurtasun bide batzuk ere ezarri ahal izanen dituzte. Gainera, Departamentuak banan-banan erantzunen die Izabako Udalak babes zibileko boluntario taldearen gainean egiten dizkion eskariei (borondatezko suhiltzaileak). 

Bestalde, akordioko hurrengo puntuen arabera, Izabako Udalak bat egin ahal izanen du tresna teknikoak, uniformeak, ibilgailuak eta tokiko herri segurtasunarekin zerikusia duten bitartekoak hornitzeko Barne Zuzendaritza Nagusiak dituen sistemekin. Era berean, tokiko polizia taldea duten gainerako toki erakundeetarako tresnak, programak eta diru laguntzak ere eskuratu ahal izanen ditu Izabako Udalak. 

Barne Zuzendaritza Nagusiak –sinadura ekitaldian Juan Ramón Rábade Iráizoz jardun da bertako ordezkari- eta Izabako Udalak, era berean, Foruzaingoak erabiltzeko bulegoa ezartzeko aukera aztertzeko konpromisoa ere hartu dute. Bulegoa egonkorra edo aldi baterako izan daiteke, eta baita partekatua ere. Gainera, segurtasunaren eta larrialdien artapena hobetzeko azpiegiturak eta ekipamenduak ezartzeko aukera aztertzeko konpromisoa ere hartu dute. 
Akordioaren zazpigarren puntuari dagokionez, Izabako Udala prest dago herri segurtasunaren kudeaketa osoan parte hartzeko, udalerrian bertan zein ibarrean, eta prest dago, gainera, mugaz gaindiko lankidetzarako egitasmoak sustatzeko, herri segurtasunaren eta larrialdien arloan. Xede horretarako, lankidetza eremua gune bakartzat hartuko dute, kudeaketari eta gauzapenari dagokionez. Bestalde, Udalak beharrezkotzat jotzen du Nafarroako Larrialdietako Agentziarekiko lankidetza indartzea.
“Izabako adierazpenaren” azken puntuan, lan talde bat osatzea hitzartu dute bi alderdiek, udalerriko segurtasunaren egoera eta segurtasuneko eta babes zibileko tokiko planean sartu beharreko lehentasunezko ekintzak ebaluatzeko. Talde horretan Foru Komunitateko Administrazioko teknikariek ere parte hartu ahal izanen dute, beste neurri batzuk aztertzeko (bide azpiegiturak, neguko bidezaintza, tokiko araubidea, eta ondarearen eta ingurumenaren babesa). 
Zehazki, alderdiek koordinatu eginen dituzte segurtasunaren eta artapenaren arloko proposamenak, “Navarraski” markaren baitan dagoen eski eta mendi eremuaren erabilerari eta ustiaketari dagozkionak. Tartean sartuta dagoen sozietate publikoaren, udalaren, Foru Komunitateko Administrazioaren, eta Frantziako Administrazioaren bitartekoak kontuan hartuko dituzte, mugaz gaindiko irtenbideak sustatzeko, “El Ferial” eta “San Martin harria” eremuetako segurtasun bateratuarekin zerikusia duten alderdietan. Beharrezkoak diren azpiegiturak aztertuko dituzte, eta honako hauek sustatuko dituzte: batera jarduteko protokoloak, polizia eta larrialdi laguntza, informazio trukea, bitarteko teknikoak eta komunikazio sare partekatua. Neguko eta udako jarduerak eta arriskua bereiziko dituzte. 
Bisita Enaquesa enpresara
Izabara egindako bidaia aprobetxatuz, Caballero presidenteordea “Empresa Navarra de Quesos S.A. (Enaquesa)” enpresa ikustera joan da (enpresak berak gonbidatuta). Hartara, Erronkaritik bi kilometrora dagoen enpresan berriki egin dituzten lanak bertatik bertara ikusi ahal izan ditu (handitzea eta instalazioen hobekuntza).

Enaquesa 1975ean sortu zuten, eta “Erronkari” Jatorrizko Deitura duen gazta egiten dute bertan. Hain zuzen ere, Ronkari, Almadiero (ardi gazta) eta Urki (nahasketa) markako gaztak egiten dituzte, besteak beste.

